
হেমচন্দ্র-গ্রন্থাবলী





তড়াগের তীরে হেরি এক প্রাণী
বসিয়া সুদিব্যকায়া,

করেতে মুকুর হাসিতে হাসিতে
হেরিছে আপন ছায়া!

মনোহর বেশ নিরখি সে প্রাণী
ক্ষণেক নহে সুস্থির,

নেহারি মুকুর নিমিষে নিমিষে
আনন্দে যেন অধীর;

অপরূপ সেই মুকুরের শোভা
কত প্রতিবিম্ব তায়

পড়িছে ফুটিয়া হেরিছে সে প্রাণী
হইয়া বিহ্বল-প্রায়।

জিজ্ঞাসি তাহারে আসিয়া নিকটে
কিবা নাম কোথা ধাম,

বসিয়া সেখানে কি হেতু সেরূপে
করি কিবা মনস্কাম।

হাসিয়া তখন কহিলা সে প্রাণী
“আমারে না জান তুমি,

আশা মম নাম স্বরগে নিবাস
এবে এ নিবাস-ভূমি;

মানবের দুঃখে অমরের পতি
পাঠাইলা ভূমণ্ডলে;

দেবরাজ দয়া করিয়া মানবে
আমায় আসিতে বলে;

থাকি চিরকাল সুখে স্বৰ্গপুরে
ধরাতে কিরূপে আসি,

মরতে কেমনে স্বর্গের বিরহ
সহিব তাঁহে জিজ্ঞাসি;

শুনি শচীপতি করি আশীর্ব্বাদ
হাতে দিলা এ দর্পণ,

